
664 hitz
Txirrindularitza Euskal Herriko Itzulia 

Estresaren aurkako terapia 

ETAPA BAT KAIKU TALDEAREKIN. Sekulako tentsioa bizitzen dute autoan doazenek. Beti lanean, beti erne, hiru orduko lasterketan apenas dago lasai egoteko tarterik.

 
Itzuliko lehen etapa telebistaz ikusi duen zalea ez da gustura geratu. Borroka gehiago espero zuen. Kaiku taldeko lehen autotik bestela ikusten da lasterketa. Lasterketaren bilakaera gertu-gertutik jarraitzen dute, eta itzuliko irratiak esaten duena entzun ere bai. Autoan doazenak, ordea, lanean ari dira. Zeregin asko dituzte eta lasterketaren bilakaera bigarren mailan geratzen da. 

7. postuan doa Kaikuko autoa. Juan Manuel Hernandez doa gidariaren lekuan eta Oier Casado mekanikaria atzean. Eguerdiko ordu biak. Txirrindulariak martxan jarri dira. Jende andana espaloietan, eta berehala, autoa egurrean, ziklisten bila. Hondarribiko itsasargira iritsi baino lehen abisua Kaiku taldearentzat. Erorketa bat. Jorge Azanza da. «Caguen la puta, gure gizonik onena». Mekanikariak ziztu bizian aldatu dio gurpila, baina martxa hartzerako tropela urrun dago. Libertyko David Etxebarria ere erori egin da. Bien aurrean jarri da Kaikuko taldea haizeak bikotearen jazarpena oztopa ez dezan, baina gibela bota beharrean joan dira biak 15 kilometroan. Ihesaldi ahalegin ugari daude buruan eta tropela abiadura handian doa. Lasterketako epailea etorri da Kaikuko autoko gidariari errieta egitea. Ezin duela babesik eman. Aginduei muzin eginez gero isun ekonomikoa jaso dezakete, baina gidariak garbi du zer egin: «Mutila aurrean sartzen saiatuko gara, ez dadila Suitzako 100 frankogatik izan».

«Benga, benga Jorgito, aupa aupa, hor dituzu-eta, zuk ahal duzu. Hartu arnas pixka bat eta jarraitu», oihuak autotik. Gurutze gainean egin dute bat tropelarekin, eta autora hurbildu da Azanza: «Joder, jota noa, kaka zaharra. Ez dut hainbeste sufritu urte osoan», bota du, erreta. Lasaitzeko deia autotik: «Lasai, David Etxebarria ere nekatuta dago, baina ikusiko duzu, aurrean egongo da etapa bukaeran. Zuk ere ahal duzu, indartsu zaude-eta». Ezezko keinua eginda hurbildu da tropelaren epelera, autotik erraz hitz egiten da esan nahiko balu bezala.

Irratiarekin komeriak dituzte autoan. Gailu berriak dituzte eta txirrindulariekin hitz egiteko arazoak dituzte. Antena aldatu, beste autoarekin arazoa aztertu, probak egin... alferrik! azkenean walkie-talkie-arekin moldatu dira. «Adrian, etor zaitez ur potoen bila, hemendik aurrera zaila izango da-eta». Xoxokan behera, Urnietan: «Kontuz, Manolo dator-eta ero moduan». Alberto Contadorrek gurpila zulatu du eta Libertyko Manuel Saiz kirol zuzendaria Collin McRae rallyetako gidaria bailitzan igaro da albotik. Bihurgune itxi bat dagoela? berdin da. Autoetako gidariek sekulako eskarmentua dute. Auto bikainak ere bai, eta errepidea libre ere bai, baina lehen aldiz dabiltzanek beldurra pasatzen dute aldapan behera. 

Ogitartekoen unea 

Ogitartekoak atera dituzte. Horiek dira kirol zuzendari eta besteren eguneroko menua lasterketetan. Ez dago denborarik ezertarako. Ogitartekoak poza ematen dio sabelari eta sabelaren pozak txantxetarako atea ireki. web orriren batean UCI Pro-Tour desagertu egingo zela irakurri zuela dio norbaitek eta gero, bukaeran, inuzentekeria zela jartzen zuela. «Egia izango balitz gu bai pozik!». Algaraka. 

«Entzuten didanari, Oiartzunen gaude eta kokapen ona lortzen hasi behar dugu, Erlaitz berehala hasiko baita. Ea Ritxi (Serrano) eta Jonito (Bru) ondo kokatzen ditugun goitik aurrean igaro daitezen». Gidariak ez du ondo ezagutzen Erlaitz eta harrituta geratu da han dauden maldekin. Autoak mantso-mantso doaz baina hainbat txirrindulari atzean geratu dira eta haien ezina gertutik ikusteak zer pentsatua ematen du. Vueltako irratiak gainetik pasatu direneko egoera kontatu du eta beherantz, tropel nagusian 60 bat lagun doazela ikusi eta harrituta geratu dira autoan doazenak: «Uste dut lau kide ditugula, ondo dago». Ingelesaren Gaztelutik behera epelak entzun ditu autoko gidariak. Txirrindulari batzuk aurreratzen ari zela harri batzuk zanpatu eta txirrindularien gurpilen aurka joan dira. Ag2rko txirrindulari batek oihu ederra bota dio gidariari, eta autoan doazenek ere bai gidariari. «Kontuz ibili hadi, motel!». 

Jaizkibel aldapa irekia da, onenen tropela ikusteko aukera ematen duena. Animoak eman dizkiete Serranori eta Bruri, onenekin eutsi behar diotela, aukera dutela garaipena lortzeko Irungo helmugan. Irratia piztu dute etapa bukaera entzuteko. Jakin badakite Euskal Herriko Itzulian daudela eta Kaikuko norbaitek irabaztea ustekabe handia izango litzatekeela. Valverdek irabazi du. Etapa bukatuta, lasaitasuna irabazi dute Kaikuko kideek. «Egunero horrela, ez al zarete estresatzen?», kazetariaren galdera. «Estresatzeko astirik ez daukagu, ikusi duzu. Aspertuta dagoenarentzat, estresa daukanarentzat terapia ona da hau. Estresatzekotan, behin autotik jaisten garenean estresatzen gara». 

